Галина СЕМЁНОВА

Нырысетӥ дунъясь – министр

Национальной библиотека куинетӥ арзэ тыро-пыдо уг ужа ни, тупатъян-выльдон ужъ ёслы ворсамен. Но лыдӟиськыны яратӥсьёс медаз ӝожоме, 1-тӥ мартэ Национальной библиотека ӧсъёссэ усьтӥз мукет адресъя. Табере книгаослы, газет-журналъёслы мыноно Удмуртиысь кун архивлэн азьвыл юртаз, Удмурт ульчаысь 264 номеро коркае. Кӧня арлы татчы выжиз библиотека Советской урамысь – тодмо ӧвӧл. Удмуртиысь культурая, печатья но иворъёсъя министр Дмитрий Иванов верамъя, али отын проект ужъёс мыно. 54 аръем юртэз кышкытэн лыдъязы тылпу кысӥсьёс. Отын вань борддор висъетъёс пулэсь, со сяна, электроезъёсты, канализациез вошъяно.

Библиотекалэн кивалтӥсез Галина Калинина шуэ:

– Библиотекаямы 900 сюрс экземпляр книга, газет-журнал утиське. Лыдӟисьёсмы 25 сюрс. Но та лэсьтӥськонэн йырин ог куиньмосэныз кусыпъёсмес ыштӥмы. Соин валче ик Интернет пыр лыдӟисьёсмы or 10 сюрслы йылӥзы. Мылкыд карисьёс он-лайн амалэн шер пумиськылӥсь, дуно изданиосты, шаерамы потӥсь газетъёсты лыдӟыны быгато. Оскисько, татчы но адямиослэн пыдзы кыскоз. Ми ужаськом азьло сямен, лыдӟисьёсмес витиськом 10 часысен 20 часозь.

Шаерысьтымы валтӥсь библиотекалэсь интызэ воштэмлы шумпотозы студентъёс, тазьы малпа министрлэн воштӥсез Наиля Собина. Наиля Мизхатовна 18 ар тыршемын татын. Солэн верамезъя, тужгес но чем библиотекае ветло студентъёс, преподавательёс. Нош табере книгаосын валтӥсь шыкыс Удмурт кун университет вӧзын ик.

Будэтыны кулэ: Удмурт ульчае выжемын Национальной библиотекаысь валтӥсь ёзъёс: шаертодон но фин-угор литература, кунгожсьӧр кылъёсъя литература, озьы ик шер пумиськылӥсь но дуно книгаосъя отделъёс. Шаертодон но фин-угор литература фондэ пыро удмурт, ӟуч произведеннос, этнографияя, кылтодонъя, историяя материалъёс. Татын утиське 60 сюрс пала документ, со пӧлысь 11 сюрсэз анай кылын. Ӵапак татысь ик лыдӟыны луэ удмурт кылын потӥсь газет-журналъёсты но.

Кунгожсьӧр кылъёсъя отделлэн фондаз 90 кылын пӧртэм изданиос люкамын. Дмитрий Иванов татысь аслыз кельышлы книга шедьтӥз но та юртэ выжем библиотекаын нырысетӥез лыдӟись луиз. Министр басьтӥз Сомерсет Моэмлэсь «Театр» романзэ. Та произведениея кинофильм но пуктэмын вал, валтӥсь героинялэсь Джулия Лэмбертлэсь рользэ синмаськымон шудӥз СССР-лэн калык артисткаез Вия Артмане. Туж шумпотӥсько, ӵапак та книгаез англи кылын библиотекаысь шедьтӥ шуыса, вераз Дмитрий Евгеньевич.

